
Crossover Jaialdia
Telebistako euskal fikzioari begirada
Telesailen kulturari eskainitako Crossover jaialdiak telebistako euskal fikzioa landuko du asteazkenean, “Goenkaletik Go!azenera” solasaldiarekin. Bertan parte hartuko dute Xabi Zabaletak, Go!azen telesailaren sortzaileetako batek; Ainhoa Larrañagak, protagonistetako batek, eta Olatz Beobidek, zazpi urtez Goenkale telesaileko zuzendari izandakoak. Koldo Mitxelena Kulturunean izango da hizketaldia, arratsaldeko 19:00etan, eta euskal ekoizpenen 30 urte inguruko bilakabidea aztertuko da. Gaizka Izagirre izango da moderatzailea.
Goenkale telesailak 21 denboraldi bete ditu, 1994an estreinatu zenetik 2015eko azken denboraldira arte, eta Euskadiko nahiz Espainiako telebistaren historian orain arte urte gehien egin dituen telesaila izan da. Arralde irudizko herrian kokatutako fikzioa ETBko arrakasta historikoetako bat izan zen, eta telebistatik haratago joan zen benetako fenomeno soziala bihurtzeraino. 3.700 atal baino gehiago izan zituen eta eskola bat izan zen antzezle, gidoilari eta euskal ikus-entzunezkoaren teknikarientzat.
Go!azen da Euskadiko telebistako fikzioaren beste gertaera gogoangarrietako bat.   Film musikal gisa sortu zen 2008an, EITBk eta Pausoka Entertainment produkzio-etxeak ekoiztuta. Izan zuen arrakasta handiaren ondorioz, hurrengo urtean ekoizleek Go!azen 2.0 sortu zuten, filmeko pertsonaietan oinarritutako telesaila. Alabaina, benetako fenomenoak 2016an egin zuen eztanda, hainbat urtetako etenaldiaren ondoren, Go!azen 3.0 estreinatu zenean. Geroztik, Basakabi udalekuetako gazte talde baten gorabeherak kontatzen dituen telesail musikal honek ikusle kopuru garrantzitsuak lortu ditu, gizartean eragin handia izan du eta jarraitzaile ugari ditu. 

